
MINTAQAVIY INVESTITSIYA SIYOSATINI 

INSTITUTSION ASOSLARI

Annotatsiya. Ushbu maqolada O‘zbekiston mintaqalarida investitsiya siyosatini amalga oshirishning samarali iqtisodiy va 
institutsion mexanizmlari tahlil qilinadi. Investitsiya faoliyatini boshqarishda to‘g‘ridan-to‘g‘ri va bilvosita ta’sir vositalarining 
o‘rni, soliq va kredit imtiyozlari, mahalliy hokimiyatlarning vakolatlari hamda iqtisodiy rag‘batlantirish mexanizmlarining 
ahamiyati yoritilgan. Shuningdek, xorijiy va mahalliy investorlar uchun qulay muhit yaratish, soliq imtiyozlari, innovatsion 
fondlar, hududiy resurslardan samarali foydalanish masalalari atroflicha tahlil etilgan.

Kalit soʻzlar: investitsiya siyosati, iqtisodiy rag‘batlantirish, soliq imtiyozlari, mahalliy boshqaruv, institutsional muhit, 
investitsion infratuzilma, kreditlash mexanizmi.
Abstract. This article analyzes effective economic and institutional mechanisms for implementing investment policy in the 
regions of Uzbekistan. The role of direct and indirect instruments of influence in managing investment activities, tax and 
credit incentives, the powers of local authorities, and the importance of economic incentive mechanisms are highlighted. 
Also, the issues of creating a favorable environment for foreign and local investors, tax incentives, innovation funds, and 
effective use of regional resources are analyzed in detail.

Key words: investment policy, economic incentives, tax incentives, local government, institutional environment, investment 
infrastructure, lending mechanism.
Аннотация. В статье анализируются эффективные экономические и институциональные механизмы реализации 
инвестиционной политики в регионах Узбекистана. Раскрывается роль прямых и косвенных инструментов 
воздействия в управлении инвестиционной деятельностью, налоговые и кредитные льготы, полномочия местных 
органов власти и значение механизмов экономического стимулирования. Также подробно анализируются вопросы 
создания благоприятной среды для иностранных и местных инвесторов, налоговые льготы, инновационные 
фонды и эффективное использование региональных ресурсов.

Ключевые слова: инвестиционная политика, экономические стимулы, налоговые льготы, местное самоуправление, 
институциональная среда, инвестиционная инфраструктура, механизм кредитования.

K I R I S H
Bozor iqtisodiyoti sharoitida hududiy taraqqiyotning asosiy omillaridan biri – investitsiyaviy faoliyatni to‘g‘ri 

yo‘lga qo‘yish va uni samarali boshqarish hisoblanadi. Mintaqalarning iqtisodiy salohiyatini to‘liq ishga solish, 
ishlab chiqarish tarmoqlarini modernizatsiya qilish, zamonaviy texnologiyalarni jalb etish, yangi ish o‘rinlarini 
yaratish bevosita investitsiyalar miqdori va ularni boshqarish tizimining oqilona tashkil etilganligiga bog‘liq. 
O‘zbekiston Respublikasi iqtisodiyotida investitsiya faoliyati davlat siyosatining ustuvor yo‘nalishlaridan biri bo‘lib, 
ayniqsa hududlarni kompleks rivojlantirishda mintaqaviy investitsiya siyosatining roli tobora ortib bormoqda. 
Har bir mintaqaning tabiiy, iqtisodiy, ijtimoiy va demografik xususiyatlari asosida shakllantiriladigan investitsiya 
strategiyasi mahalliy resurslardan samarali foydalanish, investorlar uchun qulay muhit yaratish va hududiy 
raqobatbardoshlikni oshirish imkonini beradi. Ammo investitsiya siyosatini samarali boshqarish faqat moliyaviy 
resurslarni jalb etish bilangina cheklanmaydi. Bu jarayon kompleks yondashuvni, ya’ni iqtisodiy rag‘batlantirish 
mexanizmlari, institutsional islohotlar, soliq va kredit imtiyozlari, qonunchilik bazasi, infratuzilma rivoji va 
boshqaruv salohiyati kabi omillar uyg‘unligini talab qiladi. Ushbu maqolada mintaqaviy investitsiya siyosatini 
amalga oshirish vositalari, investitsion faoliyatni rag‘batlantirishning iqtisodiy mexanizmlari, shuningdek, 
mahalliy boshqaruv organlarining bu boradagi funksiyalari va imkoniyatlari tahlil qilinadi. Shuningdek, investitsiya 

faoliyatining ijtimoiy-iqtisodiy samaradorligini baholash mezonlari hamda mavjud muammolar va ularni bartaraf 
etish bo‘yicha takliflar ko‘rib chiqiladi.

M A V Z U G A  O I D  A D A B I Y O T L A R  S H A R H I
C.Gianelle va hamkorlari[1] ilmiy izlanishida mintaqaviy innovatsiya siyosati boshqaruvi va uning 

makroiqtisodiy oqibatlarini empirik tahlil qiladi. Muallif Smart Specialisation (SSRP) dasturining hududiy 
boshqaruv sifati va budjet taqsimoti o‘rtasidagi farqni spatial-makro modelda baholab, yaxshi boshqaruv 
mintaqaviy o‘sishga va innovatsion spillover’lar kuchayishiga xizmat qilishini ko‘rsatadi. Shundan kelib chiqib, 
mintaqaviy investitsiya siyosatida strategik boshqaruv va moliyalashtirish aloqadorligini mustahkamlash lozim. 

W.Yue va hamkasblari[2] tadqiqotida hududiy savdo bitimlari va investitsiyalar o‘rtasidagi bog‘liqlikni chuqur 
empirik tahlil bilan ochib beradi. Muallif RTA (regional trade agreements) bandlarining “chuqurligi” indeksini 
yaratib, Xitoyga tomon FDI oqimlariga taʼsirini panel-modellar va instrumental o‘zgaruvchilar yordamida sinovdan 
o‘tkazadi; natijada, investitsiyaga oid bandlarning mustahkamligi FDIni rag‘batlantiradi. Shu sababli, mintaqaviy 
investitsiya rejalarida aniq institutiv mexanizmlarni kiritish mintaqaviy investitsiya jalb qilishni oshiradi. 

N.Vasilakos[3] maqolasida joyga asoslangan (place-based) jamoat investitsiyalari va regional 
sanoat siyosati haqidagi konseptual va empirik tahlilni beradi. Muallif hududiy infratuzilma va innovatsiya 
investitsiyalarini “gibrid” siyosat sifatida ko‘rib, ularning mintaqaviy o‘sishga qanday taʼsir qilishi va koordinatsiya 
mexanizmlarining muhimligini modellashtiradi. Shu sababli, mintaqaviy investitsiya siyosatini rejalashtirishda 
joyga mos investitsiyalar va koordinatsiyalashgan moliyalashtirish muhimdir. 

Q.Lu va hamkorlari[4] ilmiy ishida mintaqaviy iqtisodiy zaiflikni tahlil qiluvchi dinamik ramkani taklif etadi 
— u investitsiya va tarmoqlar asosida hududlarni vulnerabiliti jihatidan xaritalaydi. Muallif kompleks tarmoq 
nazariyasi va optimallashtirish usullarini qo‘llab, investitsiyalarning hududiy taʼsirini va potentsial risklarni 
numerik scenariylar bilan baholaydi. Xulosa qilib aytish mumkinki, mintaqaviy investitsiya strategiyalarini 
shakllantirishda zaiflik-analizini kiritish qarorlarni maqsadga muvofiq qiladi. 

S.Lebedev va boshqalar[5] tadqiqotida submilliy (subnational) institutlarning firmalar strategiyasiga 
taʼsirini, xususan R&D va FDI bilan bog‘liqligini empirik maʼlumotlar orqali o‘rganadi. Tadqiqot Rossiya misolida 
submilliy institutlar darajasi va moliyaviy xususiyatlar kompaniya innovatsion faoliyati va mintaqaviy investitsiya 
oqimlarini qanday o‘zgartirishini ko‘rsatadi. Shu sababli, mintaqaviy investitsiya siyosatini optimallashtirishda 
submilliy institutlarning kuchi va moliyaviy qamrovi hisobga olinishi lozim.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Mintaqa ma’muriyati hududlarni ma’lum yo‘nalishlarda rivojlantirish uchun buyruqbozlik va ma’muriy ta’sir 

choralarisiz, tadbirkorlik subyektlariga turli vositalar orqali ta’sir ko‘rsatish imkoniyatiga ega. Bu vositalarning 
keng va xilma-xil zaxirasi mavjud bo‘lib, ularning tuzilmasi 1-rasmda keltirilgan.

Boshqaruv vositalarini shartli ravishda ikki asosiy guruhga bo‘lish mumkin:
1. To‘g‘ridan-to‘g‘ri ta’sir etuvchi vositalar
2. Vositali (bilvosita) ta’sir etuvchi vositalar 
To‘g‘ridan-to‘g‘ri ta’sir etuvchi vositalarga quyidagilar kiradi:
- Mintaqa (respublika, viloyat, tuman yoki shahar) ehtiyojlari asosida zarur mahsulotlarni ishlab chiqarishga 

buyurtma berish;
- mintaqaga zarur mahsulotlarni ishlab chiqaruvchilar uchun imtiyozli soliq rejimini joriy etish;
- zarur mahsulotlar ishlab chiqaruvchilarga imtiyozli kreditlar yoki foizsiz qarzlar ajratish;
- mintaqa ma’muriyatining kredit tashkilotlari orqali investorlar olgan kreditlarni qaytarishga kafolat berishi;
- mahsulot ishlab chiqarishning vaqtincha rentabelligi pastligi sababli investorlarni subsidiyalar orqali 

qo‘llab-quvvatlash;
- mintaqaga zarur mahsulotlar ishlab chiqaruvchilar uchun mahsulot narxiga kompensatsiya taqdim etish;
- investorlarga balans foydasidan to‘lanadigan soliqlarni kamaytirish imkonini beruvchi asosiy vositalarning 

tezlashtirilgan amortizatsiyasi;
- mintaqa manfaatlariga mos investorlar faoliyatini nazorat qilish va litsenziyalash;
- mintaqa uchun zarur mahsulotlarni ishlab chiqarish huquqini beruvchi loyiha tanlovlari va tenderlarni 

o‘tkazish;

- monopoliyalarning haddan tashqari ta’sirini cheklash, sog‘lom raqobat muhitini shakllantirishga qaratilgan 
monopoliyaga qarshi siyosat;

- texnik jihatdan murakkab mahsulotlar ishlab chiqarishga sarmoya jalb qilish uchun qulay shart-sharoitlar 
yaratish, jumladan, lizing faoliyatini kengaytirish;

- korxonalar qarzlari va to‘lovlarini qayta tuzish orqali ularning faoliyatini davom ettirish va investitsiyalarni 
tejab, yangi ish o‘rinlari yaratishga yo‘naltirish imkoniyatini ta’minlash;

- konsalting xizmatlarini rivojlantirish, korxona xodimlarini malakasini oshirish va investitsiya resurslaridan 
samarali foydalanish maqsadida o‘qitish;

- korxonalarni sog‘lomlashtirish va ularni ijtimoiy ishlab chiqarishga qayta jalb qilish uchun bankrotlik tartib-
taomillaridan oqilona foydalanish;

- investitsiyalarni jalb qilish va zarur mahsulotlarni ishlab chiqarish uchun qulay huquqiy maydonni 
ta’minlaydigan imtiyozli mintaqaviy qonunchilikni shakllantirish.

Investitsiya faoliyatini tartibga solishda to‘g‘ridan-to‘g‘ri vositalar bilan bir qatorda, bilvosita ta’sir ko‘rsatish 
vositalaridan ham foydalanish mumkin. Ular quyidagilarni o‘z ichiga oladi:

- Mahsulotning ayrim turlariga narx cheklovlari joriy etish;
- eksport-import mahsulotlariga bojxona tariflari qo‘llash;
- davlat hokimiyati darajasida mintaqa manfaatlarini ilgari surish;
- davlat investitsiyalari va lizing to‘lovlarini yo‘naltirish;
- davlat budjeti orqali olib boriladigan fiskal siyosat.
Shaxsiy boshqaruv vositalaridan foydalanish va ularning oqilona kombinatsiyasi investitsiya faoliyatini 

mintaqaning ustuvor yo‘nalishlariga yo‘naltirish imkonini beradi.
Ma’lum bir mintaqa iqtisodiyotiga investitsiyalar hajmining ortishi quyidagi ijobiy natijalarni beradi:
- Ishlab chiqarish va iqtisodiy salohiyatning oshishi;
- ishbilarmonlik faolligining kuchayishi;
- soliq tushumlarining ko‘payishi;
- yangi ish o‘rinlari yaratilishi;
- aholi bandligining ortishi;
- ijtimoiy tanglikning kamayishi;
- ijtimoiy sohani moliyaviy qo‘llab-quvvatlashning kuchayishi (ish haqlari va pensiyalarni o‘z vaqtida va 

to‘liq to‘lash, ijtimoiy yordamlar ko‘rsatish va h.k.) (1-rasm).

1-rasm. Mintaqada investitsiya faoliyatini tartibga solish vositalari.

Investitsiyalarni jalb qilish va investitsiya jarayonlarini boshqarish bevosita mintaqalarda amalga oshiriladi. 
Bu jarayonlar qanchalik puxta va samarali boshqarilsa, investitsiyalarning rentabelligi shunchalik yuqori bo‘ladi, 
mintaqa iqtisodiyotida ijobiy o‘zgarishlar tezroq yuz beradi va ularning natijalari ancha sezilarli bo‘ladi.

Shu sababli, mintaqalardagi investitsiya jarayonlarini malakali, professional va samarali tarzda boshqarish 
zarur. Buning uchun quyidagi vositalar mavjud bo‘lishi kerak:

Mintaqaviy investitsiya siyosatini boshqarish samaradorligini baholovchi ko‘rsatkichlar tizimi;
Biznes faoliyatini ustuvor sohalarda investitsiyalashga oid qarorlar qabul qilish mezonlari.
Mintaqa ma’muriyati, mintaqa ehtiyojlarini hal etadigan aniq investorlar uchun ma’lum imtiyozlar belgilash 

orqali investitsiyalar uchun qulay sharoit yaratadi. Kreditlashda ustuvorliklarni belgilash orqali esa investitsiya 
oqimini bilvosita va samarali boshqarishi mumkin.

Bundan tashqari, mintaqa ma’muriyati quyidagi investitsiya manbalariga ega:
Homiylik va xayriya mablag‘lari;
xorijiy hamkorlarning moliyaviy yordami;
soliq tushumlaridan ajratmalar;
zaxira sug‘urta fondlari;
mintaqaviy kreditlar;
korxonalarning ishlab chiqarish va tijorat faoliyatidan keladigan daromadlar.
Shu sababli, mintaqadagi muvaffaqiyatli investitsiya faoliyati ko‘p jihatdan ma’muriyat faoliyatiga bog‘liq. 

Ya’ni, ushbu faoliyat doimiy monitoring qilinishi, baholanib borilishi va chuqur tahlil qilinishi kerak. Shu bilan 
birga, eng muhim masalalardan biri – bu har bir tadbirkorlik subyekti faoliyati bo‘yicha, odatda yil davomida, 
boshqaruv qarorlarini qabul qilish mezonlarini aniq belgilashdir.

Soliq yig‘imlarining hajmini investitsiya faoliyati samaradorligini baholovchi mezon sifatida qabul qilib 
bo‘lmaydi. Chunki soliq siyosati fiskal bosim ortishi tomon o‘zgarganda, real investitsion faoliyat pasaygan 
taqdirda ham soliq tushumlari o‘sishi mumkin.

Bundan tashqari, investitsiya jihatidan salbiy, ijtimoiy jihatdan nomaqbul sohalarga – masalan, spirtli 
ichimliklar ishlab chiqarish, giyohvandlik bilan bog‘liq faoliyatlarni qonuniylashtirish, fohishabozlik yoki qimor 
biznesini rivojlantirish orqali ham soliq tushumlarini oshirish mumkin. Bunday faoliyatlar esa ijtimoiy barqarorlikka 
putur yetkazishi mumkin.

Investitsiya faoliyatini baholash uchun faqat yuqori darajadagi davlat siyosatidan kelib chiqadigan mezonlar 
asosida aniqlangan ko‘rsatkichlar ishlatilishi lozim. Bu mezon milliy iqtisodiyotning asosiy ko‘rsatkichi – Yalpi 
ichki mahsulot (YaIM) bo‘lishi mumkin.

Shunday qilib, boshqaruvning yuqori darajasidan quyi darajasiga o‘tilganda uzviylikni ta’minlash, qarorlar 
to‘liq va samarali qabul qilinishini kafolatlash uchun milliy YaIMdan kelib chiqadigan mezonlardan foydalanish 
zarur. Agar mintaqada aholi jon boshiga to‘g‘ri keladigan YaIM o‘sishini asosiy mezon sifatida qabul qilinsa, bu 
mintaqa rivojlanishini baholashda aniq ko‘rsatkich bo‘lib xizmat qiladi.

Shu nuqtayi nazardan, mintaqa ma’muriyati har yili quyidagi ijtimoiy-iqtisodiy ko‘rsatkichlardagi o‘zgarishlarni 
doimiy ravishda kuzatib borishi lozim:

- Mehnatga layoqatli aholining bandligi;
- aholi jon boshiga o‘rtacha umumiy daromad;
- aholi jon boshiga to‘g‘ri keladigan umumiy va yashash maydoni;
- o‘rtacha yillik bolalar o‘limi darajasi;
- erkaklar va ayollarning o‘rtacha umr ko‘rish davomiyligi;
- iste’mol savatchasi narxlari indeksi;
- har bir oila uchun mavjud bo‘lgan telefonlar soni;
- aholining umumiy daromadida oziq-ovqat xarajatlarining ulushi;
- yangi yaratilgan ish o‘rinlari soni;
- aholi jon boshiga rasmiy tarzda qayd etilgan pul jamg‘armalarining o‘sishi;
- aholi jon boshiga tovar aylanmasining o‘sishi;
- aholi turmush darajasidagi o‘zgarishlar;
- ekologik ko‘rsatkichlar tizimidagi o‘zgarishlar.
Aholi rivojlanishining o‘nlab, hatto yuzlab turli ijtimoiy ko‘rsatkichlari mavjud bo‘lib, ular mintaqa ma’muriyati 

tomonidan muntazam aniqlab borilishi va monitoring qilinishi zarur. Bu esa investitsiyalarni samarali boshqarish 
uchun qulay muhit yaratadi. Faqatgina ushbu sharoitda, ya’ni aholining turmush darajasini sezilarli darajada 
yaxshilashga yo‘naltirilgan yuqori darajadagi samarali siyosat mavjud bo‘lgan hollarda, qabul qilingan qarorlar 
natijalarini aniq va miqdoriy o‘lchash mumkin bo‘ladi.

O‘zbekistonda mintaqaviy rivojlanish jarayoni murakkab va ziddiyatli xarakterga ega. Mamlakatda ijtimoiy-
iqtisodiy rivojlanish strategiyasi asosiy sektor sifatida shakllanib, iqtisodiy huquq va vakolatlarni mintaqalar 
foydasiga qayta taqsimlash zaruratini belgiladi.

Boshqaruv tizimida ijtimoiy-iqtisodiy sharoitlarning o‘zgarishi mintaqalarning investitsiya salohiyatini 
baholashga yangi yondashuvlarni talab qilmoqda. Bu esa investitsion bozor infratuzilmasi muhitiga oid 
muammolarni hal qilish, ularni monitoring qilish, tahlil etish va rivojlantirish yo‘llarini ishlab chiqishni taqozo 
etadi. Shu orqali investorlarga xizmat ko‘rsatadigan diversifikatsiyalangan tizimni shakllantirish zarur bo‘ladi. 
Bunday tizim ishlab chiqarish, vositachilik, birja, investitsiya va boshqa turdagi korxonalar agentlaridan iborat 
bo‘ladi.

Bugungi kunga kelib mintaqalarda xususiy institutsional investorlar tarmog‘i yetarlicha rivojlanmagan. Ayni 
paytda asosiy potensial xususiy institutsional investorlar sifatida tijorat banklari ko‘riladi. Biroq, ularning faoliyati 
asosan yuqori daromad keltiruvchi qisqa muddatli kreditlash va vositachilik operatsiyalariga qaratilgan bo‘lib, 
investitsiya jarayonlariga bevosita yo‘naltirilmagan.

Agar mahalliy investorlar ishlab chiqarishni rivojlantirishga sarmoya kiritishga qiziqmasa, bunday 
iqtisodiy tizim xorijiy investorlar uchun ham jozibador bo‘la olmaydi. Xorijiy investitsiyalarni jalb qilish quyidagi 
yo‘nalishlarda amalga oshirilishi zarur:

iqtisodiyotni tarkibiy jihatdan qayta qurish bo‘yicha davlat dasturlari doirasida;
tarmoq va tarmoqlararo rivojlanishning maqsadli dasturlari asosida;
eksport salohiyatini rivojlantirish va konvertatsiya qilish maqsadlariga asoslangan holda.
Shuningdek, ichki va tashqi kooperatsiyani rivojlantirish, xorijiy kapitalni jalb etgan holda davlat korxonalarini 

xususiylashtirish jarayonlarini ham hisobga olish lozim.
Mintaqalar xorijiy investitsiyalarni quyidagi shakllarda qabul qilib, investitsiya oluvchi subyekt sifatida o‘z 

pozitsiyalarini o‘zgartirish imkoniyatiga ega:
- Texnologik uskunalar;
- butlovchi qismlar;
- materiallar;
- intellektual mulk huquqlari;
- nou-xau;
- savdo belgilari va boshqa aktivlar.
Mazkur yondashuvning maqsadga muvofiqligi nafaqat xorijiy mutaxassislar, balki bunday tajribani amalda 

qo‘llagan Yaponiya kabi mamlakatlar tomonidan ham tasdiqlangan. Bu yondashuv Yaponiya iqtisodiyotining 
ijtimoiy-iqtisodiy rivojlanishida muhim o‘rin tutgan.

Keng ko‘lamli innovatsion va investitsiya loyihalarini amalga oshirishda uzoq muddatli kreditlash 
mexanizmlarini qo‘llash katta ahamiyat kasb etadi. Bu borada innovatsion va investitsiya fondlari muhim o‘rin 
tutadi. Shuningdek, ustuvor tarmoqlarni rivojlantirish ehtiyojlari uchun mintaqaviy darajada maxsus fondlarni 
tashkil etish maqsadga muvofiqdir.

Mintaqaviy investitsiya siyosati, odatda, ushbu hududning ijtimoiy-iqtisodiy va demografik xususiyatlarini 
inobatga olgan holda ishlab chiqiladi. Siyosatni amalga oshirishda mavjud imtiyozlar asosida mahalliy va xorijiy 
investorlarni jalb qilishga alohida e’tibor qaratiladi.

Ba’zi hududlar agrosanoat majmualari, qurilish va yetakchi tarmoqlarni rivojlantirish uchun budjetdan 
subsidiya ajratilishiga umid qilishmoqda. Boshqalar esa mahalliy soliqlar, soliq imtiyozlari va boshqa moliyaviy 
mexanizmlar orqali o‘z resurslarini safarbar etishga harakat qilmoqda. Yana boshqa hududlar esa mahalliy 
biznesni rivojlantirish orqali investitsiyalarni jalb qilishni maqsad qilmoqda.

Investitsiyalarni rag‘batlantirishning asosiy vositalaridan biri bo‘lgan soliq imtiyozlari ham ijobiy, ham salbiy 
oqibatlarga olib kelishi mumkin. Soliq stavkalari pasaytirilganda va soliqqa tortiladigan baza qisqartirilganda, 
korxona foydasining investitsiyaga yo‘naltirilishi rag‘batlantiriladi, bu esa investitsion faollikni oshiradi. Biroq, 
boshqa tomondan, bu davlat va mahalliy budjetlarga tushumlar kamayishiga olib keladi, natijada ijtimoiy 
dasturlarni moliyalashtirish imkoniyatlari cheklanishi mumkin.

Investitsiya kreditidan foydalanish ham alohida ahamiyatga ega. Bu turdagi kredit soliq miqdorini, korxona 
tomonidan xarid qilingan mashina va uskunalar qiymatining ma’lum foizi miqdorida kamaytirishni nazarda tutadi. 
Odatda, investitsiya kreditining stavkasi uskunaning xizmat muddati bilan bog‘liq bo‘lib, asosiy kapitalning faol 
qismiga qilingan investitsiyaning 2–10% ini tashkil etadi.

Investitsiyalarni rag‘batlantirishda asosiy va aylanma mablag‘lar, tabiiy, ishlab chiqarish, mehnat, moliyaviy 
va valyuta resurslari uchun to‘lovlar tizimi muhim rol o‘ynaydi. Amaldagi qonunchilikka ko‘ra, mavjud to‘lovlar 
har doim ham xo‘jalik yurituvchi subyektlar faoliyatiga bevosita ta’sir ko‘rsatmaydi. Soliqlar va to‘lovlar bir xil 
maqsadga ega bo‘lib, ularni yagona pastki tizimga birlashtirish mumkin.

Masalan, atrof-muhitni muhofaza qilishga qaratilgan investitsiyalar nuqtayi nazaridan, tabiiy resurslar 
va ularni muhofaza qilish uchun to‘lovlarning ahamiyati unchalik katta emas. Suvdan foydalanish, yer osti 
boyliklari uchun to‘lovlar, ijara haqlari va boshqa shunga o‘xshash to‘lovlar konsolidatsiyalangan mahalliy budjet 
daromadlarining atigi 1 foizini tashkil etadi.

Bozor iqtisodiyotida narxlar tizimi uning asosiy regulyatori sifatida faoliyat yuritadi. Investitsion tovarlar 
va kapital qurilish obyektlari narxining oshishi investitsiya faolligini va sarmoyalarga bo‘lgan talabni sezilarli 
darajada pasaytiradi. Bu holat, o‘z navbatida, investorlarni investitsiya yo‘naltirilgan boshqa sohalarga e’tibor 
qaratishga undaydi. Shu sababli, investitsion tovarlar narxining pasayishi sarmoyalarga bo‘lgan talabning 
ortishiga olib keladi. Garchi bu holat mazkur tovarlarni ishlab chiqaruvchilarning manfaatlariga salbiy ta’sir 
ko‘rsatsa-da, investorlarning faolligi va taklifi oshadi. Umuman olganda, investitsion faoliyat kapital qurilish 
narxlarining pasayishi tendensiyasi bilan uyg‘unlikda jadallashadi.

Investitsiyalarni faollashtirish bo‘yicha iqtisodiy mexanizmlar ichida rag‘batlantirish tizimi alohida o‘rin 
egallaydi. Ushbu tizim investitsiya jarayonining barcha ishtirokchilari o‘z manfaatlari bilan bir qatorda ijtimoiy 
manfaatlarga ham xizmat qilishi uchun murosali va ijobiy motivatsiyani ta’minlovchi kompleks chora-tadbirlar 
majmuasidan iboratdir.

Rag‘batlantirish tizimi quyidagi asosiy elementlarni o‘z ichiga oladi:
Yo‘nalishlar – investitsiyalarni moliyalashtirish uchun mablag‘lar to‘plash va ulardan samarali foydalanish 

loyihalarini shakllantirish;
rag‘batlantirish obyektlari – investorlar, emitentlar, investitsiya institutlari, investitsiya muhiti va infratuzilma;
sohalar – moliyalashtirish, kreditlash, soliqqa tortish, narxlash, sug‘urta;
vositalar – imtiyozlar, imkoniyatlar, foiz stavkalari, sanksiyalar;
usullar – har bir yo‘nalish va soha doirasidagi obyektlarga ta’sir ko‘rsatishning turli shakllari.
Ushbu tizimning klassifikatsiyasi investitsiya faoliyatini rag‘batlantirishda qo‘llanilayotgan usullarni 

tizimlashtirish, ularning samaradorligini tahlil qilish va rag‘batlantirishning yangi shakl va uslublarini ishlab 
chiqish imkonini beradi.

Mintaqalarda investitsiya faoliyatini rag‘batlantirish yo‘nalishlarida aniq chora-tadbirlar ishlab chiqilmoqda. 
Misol uchun, yuqori samarali va raqobatbardosh mashina hamda uskunalar ishlab chiqarishni tashkil etish va 
rivojlantirishda korxonalar tomonidan o‘z mablag‘laridan investitsion maqsadlarda foydalanishni rag‘batlantirish 
uchun tezlashtirilgan amortizatsiya mexanizmidan foydalanish taklif etiladi, ammo bu ikki barobardan ortiq 
bo‘lmasligi kerak.

Mintaqaviy dasturlarni moliyalashtirish uchun mablag‘lar jalb qilishda loyiha moliyaviy barqarorlik 
ko‘rsatkichlari asosida markazlashtirilgan investitsiya resurslarini raqobat asosida joylashtirish maqsadga 
muvofiqdir.

Shuningdek, aholining bo‘sh pul mablag‘larini investitsiyalarga jalb qilish uchun quyidagi usullar taklif 
etiladi:

qimmatli qog‘ozlarni aholiga joylashtirish orqali o‘zaro fondlarni tashkil etish;
qurilayotgan uy-joylar uchun avans to‘lovlarini joriy etish;
mintaqaviy kredit obligatsiyalarini muomalaga chiqarish.
Investitsiya faoliyatini rag‘batlantirishning tegishli usulini tanlash ko‘p jihatdan mahalliy ma’muriyatlarning 

moliyaviy resurslarni (budjet va budjetdan tashqari mablag‘lar) shakllantirish va ulardan foydalanish vakolatlariga, 
shuningdek, ma’muriy choralarni qo‘llash huquqiga bog‘liqdir. Hududiy resurslardan foydalanishga oid imtiyozlar, 
imkoniyatlar va huquqlarni belgilash, shuningdek tashkiliy chora-tadbirlarni amalga oshirish bu borada muhim 
ahamiyatga ega. Rag‘batlantirishning turli usullarini kompleks tarzda qo‘llash eng samarali natijalarga olib 
keladi.

Shuni doimo yodda tutish kerakki, iqtisodiy rag‘batlantirish mexanizmlaridan foydalanishda taqdim 
etilayotgan imtiyozlar va kafolatlar qisqa muddat ichida investitsiya resurslaridan maksimal samarali 
foydalanishga qodir bo‘lgan iqtisodiy subyektlar tomonidan amalga oshirilishi lozim. Faqatgina shunda 
investitsiya muhitining barqarorligi va investitsiya siyosatining natijadorligi ta’minlanadi.

X U L O S A  V A  T A K L I F L A R
Xulosa qilib aytganda, mintaqaviy investitsiya siyosatini samarali boshqarish iqtisodiy barqarorlikni ta’minlash 

va hududlar o‘rtasidagi rivojlanish tafovutini kamaytirishda muhim o‘rin tutadi. 2020–2024-yillar davomida 
O‘zbekistonda investitsion muhitni yaxshilash, hududiy infratuzilma loyihalarini kengaytirish va xususiy sektorga 
qulay sharoit yaratish yo‘lida sezilarli natijalar kuzatildi. Biroq, institutsional barqarorlik, submilliy boshqaruv 
tizimlarining samaradorligi va investitsiya siyosatining koordinatsiyasi hali to‘liq shakllanmagan. Shu bois, 
mintaqaviy investitsiyalarni boshqarishda tizimli yondashuv, normativ-huquqiy asoslarning mustahkamlanishi 
va innovatsion mexanizmlarni keng joriy etish dolzarb ahamiyat kasb etadi. Olib borilgan tahlillar asosida 
quyidagi takliflarni ilgari surishimiz mumkin:

Hududiy investitsiya dasturlarini integratsiyalash. Mintaqalar kesimida ishlab chiqiladigan investitsiya 
dasturlarini yagona elektron platforma orqali muvofiqlashtirish zarur, bu loyiha tanlovi va moliyalashtirish 
samaradorligini oshiradi;

Submilliy institutlar salohiyatini kuchaytirish. Mahalliy hokimiyat organlarining investitsiya boshqaruvi 
bo‘yicha vakolatlarini kengaytirish va kadrlar malakasini oshirish mintaqaviy siyosatni mustahkamlaydi.

Innovatsion moliyalashtirish mexanizmlarini joriy etish. Xususiy sektorni jalb etuvchi klaster asosidagi 
moliyaviy vositalar, masalan, “public-private partnership” (PPP) loyihalarini kengaytirish investitsiya oqimlarini 
diversifikatsiya qiladi.

